
    ESHIK TAQILLAYOTIR


    


    Pardani tushirib, eshikni yopib,

    O’zimni bir asno xoliroq topib,


    


    Qog‘ozga yuzma-yuz turib qalamday,

    Bir lahza uzilib tashqi olamdan,


    


    Yotganimda xayol ostonasiga,

    Eshik taqillaydi basma-basiga:


    


    Nenidir so‘roqlab kiradi kimdir,

    Yozilmay qoladi yozilajak she’r.


    


    So‘ng meni yo‘qlagan chiqib ketadi.

    Yana xayollarim parvoz etadi.


    


    Va lekin, xonada bo‘lsam-da yolg‘iz,

    Fikrimni bir joyga yig‘olmay, ojiz,


    


    Sarosima ichra o‘tiraman tek —

    Eshigim taqillab qoladigandek!..


    


    So‘ng olis tarixga uchar xayolim —

    O’tmish insonlar ham, tangrilar ham jim!..


    


    Bir hol ko‘z oldimda bo‘lar namoyon:

    Eshik taqillaydi — ko‘rinar inson,


    


    Qorong‘u sukunat birdan yorishar...

    Suqrotni o‘limga olib borishar!


    


    Asta shivirlaydi donishmand yurak:

    «O’lganda — insonday o‘lmoqlik kerak!


    


    Toki, o‘lganingdan keyin — yashagin!

    Ha, o‘ldirganlari sayin — yashagin...»


    


    Bu so‘zlar jismimga qonday quyular,

    Ruhimda anglangan kuch paydo bo‘lar:


    


    Anglayman bo‘shliqni — bir sukunat deb,

    Sukunatni — borlik, bir haqiqat deb;


    


    Sukunat harakat ibtidosidir,

    Tug‘ilgan go‘dakning ilk nidosidir!..


    


    Umrning o‘zi gar bo‘lsa sukunat,

    Uni qalqitadi qalb, zaruriyat:


    


    Zaruriyat qoqar hayot eshigin,


    U — ona, tebratar umr beshigin!


    


    Inson vujudi ham ayni eshikkim,

    Uni taqillatar Yuragi doim!


    


    Yuragimga peshvoz chiqurman bu kun,

    Jismim g‘ovlarini yiqurman bu kun!..


    


    Yana ko‘z o‘ngimga birma-bir kelar

    Yashirin ishlagan inqilobchilar:


    


    Tamaki dudiga to‘lgan xonada,

    Mirshablarga ma’lum bo‘lgan xonada,


    


    Inqilob kemasi yaratilmoqda,

    Fikr o‘qi tuzumga qaratilmoqda —


    


    Quyosh tug‘ilmoqda bu yerda — tunda!..

    Yashirin ro‘znoma chop bo‘lar bunda... —


    


    Shunda taqillaydi eshik basma-bas,

    Hamma birdaniga yutadi nafas:


    


    Demak, kimdir sotgan. Chora yo‘q. Shu dam

    Eshikni ocharlar mardona, bardam:


    


    Surgunga, zindonga ketarlar ular,

    Ammo, shunday kunga yetarlar ular —


    


    Ularni vaqtincha aylagan tutqun —

    Eshik taqillaydi bari bir bir kun,


    


    Yana ozodlikka chiqib ketarlar,

    Yana o‘sha yo‘lda davom etarlar!..


    


    Demak, qat’iy ishonch kerak odamga,

    Faqat qat’iy ishonch tirak odamga!


    


    Nihoyat, men buni anglay boshladim,

    O’zimdan uyalib, boshim qashladim —


    


    Shuncha vaqt hadiklar menga bermish pand,

    Xavotir ruhimni etmish kishanband!


    


    Axir hur fikrlash, erkin harakat

    Insonga bo‘lmog‘i kerak-ku odat!?.


    


    Ayni shu asnoda taqillar eshik,

    Yuragim hovliqib, uradi duk-duk,


    


    O’ylayman: shu paytda kelgan u kimdir?

    Balki, u qalbimdir? Yo o‘z fikrimdir?..


    


    Balki, do‘st kelgandir uyimga bu choq,

    Balki, dushmanimdir — qo‘lida pichoq...


    


    Bari bir, bari bir turaman shartta,

    Ochaman eshiknn hozir, albatta:


    


    Eshikni ochaman shaklanmay bu dam —

    Tashqarida hatto ajal bo‘lsa ham!..


    


    


    SEVGILIM


    


    Bu tunda sen tund bo‘lma,

    Kulib so‘zla, kul, gulim!

    Tun ichida tun bo‘lma,

    Oy bo‘la qol, sevgilim!


    


    Sen borsanki, yulduzlar

    Sehriga makon dilim.

    Yulduzim uchsa agar,

    Yulduzim bo‘l, sevgilim!


    


    Gardanimga gardunning

    Gardi — dardi yog‘ar jim...—

    Shabnam misol dardimni

    Olib uch sen, sevgilim!


    


    Sen borsan, bu jahonda

    So‘zlar ovozim, tilim.


    Men ayrilsam zabondan,

    Sen tilim bo‘l, sevgilim!


    


    Sen borsanki, bu olam —

    Mening tuganmas yo‘lim!

    Gar yo‘limni yo‘qotsam,

    Sen yo‘lim bo‘l, sevgilim!..


    


    


    UMRNING BIR YILI


    


    Umringning bir yoshga ulg‘ayganini

    Ko‘rmasang ko‘klamning lola, gulida —

    Kezmasang yurtingning bog‘-chamanini,

    Bahor yo‘q umringning o‘sha yilida.


    


    Saraton kunlari yo‘qlab tog‘larni,

    Nurday cho‘milmasang daryo, ko‘lida —

    Yuvib yubormasang dildan dog‘larni,

    Yoz yo‘qdir umringning o‘sha yilida.


    


    Qaerda yashama, kim bo‘lma, kuzak

    O’zbek elin yiqqan gavjum dalada

    Ochilgan paxtani ko‘rmasang, demak,

    Kuz yo‘qdir umringning o‘sha yilida.


    


    Sevgiling qo‘lini qisib, uh-uhlab,

    So‘zlasha olmasang qorlar tilida,

    Demak, sen yil bo‘yi qolibsan uxlab,

    Qish ham yo‘q umringning o‘sha yilida.


    


    


    VATAN BAYROG’I


    


    Yevropada bir habash sayohatda yurgan choq,


    Bir muzeyning burchida ko‘rib qoldi bir bayroq.


    


    Alamdan ikki tomchi yosh otildi ko‘zidan —

    Go‘yo ikki ko‘ziday oqib tushdi yuzidan!


    


    Bildiki, bu tug‘ — ona xalqining bayrog‘idir,

    Ajdodlar ruhi, millat qalbining bayrog‘idir!


    


    Esladi: bu bayroqni u vatanda ko‘rmagan,

    Bayramlarda ko‘tarib, ko‘chalarda yurmagan.


    


    Bildi, xalqi yotlarga qaramu mustamlaka,

    O’z uyida huquqsiz, sazoyi va kalaka!


    


    «Yo‘q! Bu bayroq men bilan vatanga ketmog‘i shart,

    Orqada qolgan xalqni Zamonga eltmog‘i shart!» —


    


    Degan keskin o‘y bilan muzeydan chiqdi u mard,

    Qalbida — qasos, qudrat, fikrida — o‘tli bir dard


    


    «Men qora xalq ruhiga o‘ch urug‘in ekaman,

    Vatanim bayrog‘ini vatanimga tikaman!»


    


    Yo‘lga chiqdi u habash timsolida unut tug‘,

    Unutilgan erkinlik, unutilgan shon, dovrug‘!


    


    Eskixona — u muzey orqada qolib ketar,

    Vatan bayrog‘i yo‘lda! U xalqni ozod etar!..


    


    ...She’rxon, bayroq degan so‘z shularni yodga soldi,

    Bilursan, Afrikada mustamlaka oz qoldi.


    


    Qora xalq qo‘lga oldi qo‘ldan ketgan hurlikni,

    Milliy mustaqillikni, ozodlik, mag‘rurlikni.


    


    Inqilobni u jasur habashday mardlar qildi —

    Har biri har qaerda VATAN BAYROG’I bo‘ldi.


    


    


    * * *


    


    Kunbotarning shafag‘i

    Chorlayversin qon yig‘lab,

    Borma, quyosh, borsang gar,

    Qolursan unda uxlab.


    


    Borliq qushlar chirqillab,

    Qo‘noqqa chorlar takror:

    Qo‘nma tun butog‘iga —

    Quyosh, unda zulmat bor.


    


    Ketma, osmon yolg‘izi,

    Ko‘zlarimda qol mening.

    O’tparast, abad bedor

    So‘zlarimda qol mening!..


    


    


    * * *


    


    Ko‘p kuyunma, o‘ylama xunni,

    O’tar nohaqliklar alami:

    Bugun seni qiynagan kunning

    Unutilar o‘tkinchi g‘ami.


    


    Ko‘p kuyunma, bir kun qalbingda

    Uchar hajru xotira sha’mi;

    Unutilar bari — labingda

    Qolmaganday ilk bo‘sa ta’mi!..


    


    


    * * *


    


    Agar tushlarimni ko‘rganingdaydi,

    Men kabi xayollar surganingdaydi,

    Ko‘klarda ruhan charx urganingdaydi,

    G’aflatdan menday yuz burganingdaydi


    


    Tunda yulduzlarni uyg‘otar eding,

    Shabiston shamolin qo‘zg‘otar eding,

    Zulmatga chaqmoqday so‘z qotar eding,

    Bag‘rimga o‘zingni so‘ng otar eding —


    


    Agar tushlarimni ko‘rganingdaydi!..


    


    


    OTALAR BAYONOTNOMASI


    


    Eshiklarni lang ochib qo‘ying,

    Tashqariga chiqsin bolalar!

    Boqsin ular olamga to‘yib,

    Ko‘rinsin tog‘, bog‘u dalalar!


    


    O’tirmasin o‘g‘il bolalar

    Oyimtilla qizlarday uyda.

    Sher ulg‘aysin vujudlarida —

    Yuvosh bo‘lib o‘smasin qo‘yday!


    


    Mayli, «itday urishsin» ular,

    Iflos bo‘lsin, mayli, ust-boshi:

    Yuvsa, kiyim top-toza bo‘lar,

    Bitib ketar, yorilsa boshi.


    


    Kechalari televizorlarga

    Zanjirlamang nigohlarini!

    Tashga chiqsin, kezsin qorlarda,

    Ko‘rsin oppoq tun bog‘larini!..


    


    Mayli, qo‘rqib osmonga boqsin,

    Kirsin sirli tun shuuriga;

    Dilda umid chirog‘in yoqsin —

    Termularkan yulduz nuriga...


    


    Dadil qadam qo‘ysin turmushga,

    Ularga erk bering, muhimi:

    Xonaki gul, xonaki qushga

    Aylantirmang bola ruhini.


    


    


    YORUG’LIK


    


    Kunduz yorug‘ligi — soyday toshgan nur,

    Yulduz yorug‘ligi, oy, oydin surur —

    Bari zulmat aro yo‘l bosib kelgay,

    Umrlar uyini charog‘on qilgay.


    


    Ona yurt, ona xalq, ona yorug‘lik

    Qutli peshanaga azal yozug‘liq:

    Bobolar nur uchun umrini tikkan,

    Yo‘llarga yorug‘lik niholin ekkan!


    


    Bu dunyo eshigin yopib, qabrga

    Kirib ketgan emas ajdodlarimiz

    Ularning hammasi aylanib nurga,

    Yashab kelmoqdadir zaminda hargiz!


    


    Nurlar samovotning qa’ridan emas,

    O’shalar ochgan hur yo‘llardan kelar;

    Yurtimizda mavjud har gulu har xas,

    Bog‘u tog‘, daryo-yu, ko‘llardan kelar!..


    


    


    * * *


    


    Haqiqatni


    Hayqirib aytib bo‘lmas, chunki u


    So‘zanak qanotiday nafis sado, nozik kuy.


    


    Haqiqatni


    Hayqirib aytib bo‘lmas, chunki u


    Oddiy suv,


    Tashna odam hayqirib suv ichmas-ku?!


    


    


    JAHOLAT


    


    (Naql)


    


    Aziz Nesinga


    


    Hibs etilmish bir odil shoir.

    Ajratilmish tashqi olamdan.

    Ammo, xayol — olamda soyir,

    U she’r yozmoq bo‘lmish alamdan.


    


    Qorovulni chaqirib shu dam,

    So‘rabdi u qog‘oz va qalam.


    


    Qalam emas, misrang beribdi

    Qorovul... va shoirga debdi:

    — Kerak emas bunda she’r, misrang!

    Yerni kavla, mana, lom — misrang!..


    


    


    UCHRASHUV


    


    Ayni yoz.


    G’o‘zalar gullagan qiyg‘os.


    Mehnat ilg‘orlari keldi poytaxtga:


    Qizlarki, chaqnagan ko‘zlari qiyg‘och,


    Bokira nigohlar — misoli paxta.


    


    Bo‘lsa hamki ular uyatchan, kamgap,

    Ko‘p gaplar aytardi qadoq qo‘llari.

    Quyosh tafti urgan yuzlarga qarab,

    Ko‘rmoq mumkin bu yurt bog‘u cho‘llarin...


    


    Bir muddat ularga bo‘ldik hamsuhbat

    Hamkasbim — jurnalist Umida bilan

    Ocherk yozmoqchiydik, mavzusi — mehnat,

    Mehnatki, insonni baxtiyor qilgan,


    


    «Oltin yulduz» taqib ko‘ksiga, umrin

    Sahfasiga bitgan saodatnoma!

    Mehnatki, el aro sharaflab barin,

    Qo‘liga tutqazib shahodatnoma,


    


    Dim edi «Rossiya» mehmonxonasi,

    Choy ichib qizlarning taftli qo‘lidan,

    Sezdim dalalarning salqin nafasin,

    Kezdim yolg‘izoyoq, ovloq yo‘lidan;


    


    Qishloq hidi singgan tandirnon, uzum,

    Zahmatkash ahliga xos oddiy suhbat


    Meni ko‘p shod etdi, aytsam dil so‘zim,

    Bo‘ldi bu kun menga bebaho tuhfa.


    


    «Oltin yulduz» taqqan bir vodiylik qiz

    Tengdoshimiz ekan, yoshi o‘ttizda.

    Turmushin so‘radik, ekan u yolg‘iz,

    Nasib etsa, to‘yi bo‘larmish kuzda.


    


    Umida u qizga jilmayib, dedi:

    «Har kim ibrat olsa arziydi sizdan —

    Ko‘z uzolmayapman yulduzingizdan!..

    Armoningiz bormi? Bo‘lganmi edi?..»


    


    «Armonmi?.. Bor... — dedi mayingina u,

    Pinhon umid yondi o‘ychan ko‘zida,

    Ammo, neligini u armon-orzu

    Oshkora etmadi gapi-so‘zida. —


    


    Havasim keladi mening sizga ham:

    Qanday yaxshi, uchta farzandingiz bor!..»

    Menimcha, qahramon, sodda qiz bu dam

    Ilk bor dil sirrini ayladi oshkor.


    


    Meni o‘yga soldi bu yajib suhbat:

    Kimning baxt, omadi — kimgadir armon.

    Ammo, armon shunday pinhon bir qudrat,

    U bois kamol kasb etajak inson.


    


    Shu bois, xayrlashuv chog‘ida, unga

    Dedim men: «Bor bo‘lsin ezgu armonlar.

    Armonim — ushalsin armoningiz va

    Umringiz yuksaltsin yuksak xirmonlar».


    


    


    RAFAEL ALBERTIDAN


    


    Bilamanki, orzularni ochlik yeb-bitirajak,

    Ammoki, men avvalgiday kuylayverishim kerak.


    


    Hibsu zindon umidlarni unutdirib yuborar,

    Ammoki, men avvalgiday kuylayverishim kerak.


    


    O’lim orzu-umidlarni o‘ldirajak, ey yurak,

    Ammoki, men avvalgiday kuylayverishim kerak.


    


    


    OSTSARLAVHALI SHE’RLAR


    


    Qushchalar havoga qanday xo‘jayin bo‘lsa,

    Shamollar samoga qanday xo‘jayin bo‘lsa,

    Shudringlar saharga qanday xo‘jayin bo‘lsa,

    Chechaklar bahorga qanday xo‘jayin bo‘lsa,

    Xuddi shunday


    XO’JAYINMIZ BIZ HAM BU YERGA


    


    Bu qadimiy tuproqqa sen meros so‘zlarni ek:

    Kelajaq maysalari o‘sib chiqar hayqirib —

    Hayotimiz oqajak daryo kabi ayqirib.


    


    O’lmas so‘z va idrokning nihollari barq urgay,

    Kesilmas — hech kim unga pichoq, bolta urolmas,

    So‘zing shunday tuproqki, hech kim toptab yurolmas


    KUNIMIZ YERLARIGA SEN MEROS SO’ZLARNI EK


    


    Bu xazon yaprog‘i qaylarga ketar?

    Nechun oy yog‘dusi bog‘ni tark etar?

    Sendan-ku, ayrilib ketmog‘im — aniq,

    Hayhot, ayrilmagay mendan


    AYRILIQ


    


    Sahari, quyoshi, kunduzlari bor,

    Shafag‘i, tunlari, yulduzlari bor,


    Masihnafas guli, xushbo‘ylari bor,

    Ko‘p noz-ne’matlari, ham to‘ylari bor

    Dunyomiz naqadar baxtli, ulug‘vor;


    


    Erklik qit’alarda qulday sotilib,

    Jasur kurashchilar qamab, otilib,

    Har kun odamlari o‘layotgan bu —

    Ulkan bir Gul kabi so‘layotgan bu —

    Dunyomiz naqadar badbaxt va nochor:


    


    Dunyoning baxti ham, badbaxtligi ham

    Faqat bizga bog‘liq, bizga,


    DO’STGINAM


    


    Og‘ir nafas olib uxlaydi xasta,

    Uning boshida jim egib boshini,

    Bir dasta guldasta yig‘laydi


    UYG’OQ


    


    


    DUSHMAN


    


    «Ular umidning g‘animidir, sevgilim

    ...senga dushman, menga dushman,

    o‘ylovchi odamga dushman,

    vatanki, bu kishilarning uyidir,

    ular, sevgilim, vatanga dushman.


    Nozim Hikmat


    


    Har kun ko‘rishaman dushmanim bilan,

    Har kun urishaman dushmanim bilan,

    Har kun otishaman: fikru so‘zlar — o‘q,

    Mushtlashay deymanu bunga imkon yo‘q.


    


    Zotan, bir xonada nafas olamiz,

    Bir xil ishni qilib, horib-tolamiz,

    Bu ham yetmaganday, urishamiz boz,

    Chunki: men — janjalkash,

    U — MUROSASOZ.


    


    Murosa qilar u g‘addor, past bilan,

    G’animligi ayon har nokas bilan, —

    Dushman orttirmoqqa tobim yo‘q, deydi.

    Shu bois u mendan har kun «o‘q» yeydi.


    


    


    YARIM KECHADA


    


    Tomlar orqasiga botib ketdi oy —

    Tunni yolg‘iz tashlab, uxlar u xudroy.


    


    Shamol ham uxladi, qaygadir yitdi.

    Daraxtlar ko‘zini uyqu elitdi.


    


    Old oyoqlariga boshni qo‘yib,

    Yalangda horg‘in it uxlaydi to‘yib...


    


    Chinqirib-chinqirib yig‘lar sukunat. —

    Ey kecha, ayt, qachon uxlar sukunat?..


    


    


    DO’STIM AHMADGA


    


    Dedi: «U diyorda qanday san’at bor?»

    Dedi: «G’amni olib, jonni sotarlar».


    Nizomiy


    Men do‘stimning uyiga bordim

    G’ussamni sovg‘aday tutib qo‘limga.

    Xasratlashdim, dardimni yordim,

    Eshitdi. Kuzatib chiqdi yo‘limga.


    


    Unut bo‘ldi g‘am, tashvish, g‘avg‘o,

    Tag‘in shodliklarim bag‘riga oldi.

    Biz g‘ussa qa’riga cho‘kkandik, dilo,

    Bizni do‘st taskini qutqarib qoldi.


    


    


    MIX


    


    Bu mix — pishiq, bardoshli,

    Do‘st-dushmani yo‘q, qobil:

    Bir joyga qoqib qo‘ysang,

    Turadi rosa yuz yil.


    


    Bu mix — dunyobexabar,

    Aqlkush, g‘ofil quldir:

    Bolg‘a ursa — sanchilar

    Xoh qaro yer, xoh guldir.


    


    


    * * *


    


    Ey zulmat — ey og‘ir tosh,

    Ko‘zimni bosma ortiq!

    Tildagi parvozga shay

    So‘zimni bosma ortiq!


    


    Ey zulmat — qora bulut,

    Motam tut,

    Sen qora kiy —

    Qasoskor quyosh chiqqay —

    Yasholmassan abadiy!..


    


    


    * * *


    


    Odamzot birdan

    O’lmas hech qachon.

    U o‘lib borar,

    Pinhon,

    Onma-on.


    


    Men ham bu gapni

    Yodimda tutdim —

    Puch tashvishlarni

    Tamom unutdim.


    


    


    IOKASTA


    


    Sho‘rlik Iokasta, qismating — og‘u.

    Sen buni bilmaysan. Bilmaslik — og‘ir.

    Jisming qatl aylagay ilohiy dog‘u,

    Isming qoralanur mudhish fahshda —

    Padarkush o‘g‘lingga xotinsan axir!..


    


    Bu dahri beomon — mash’um qafasdan

    Uchib ketolmaysan mas’um bir qushday,

    Axir sen o‘zingdan voqif emassan,

    Barchadek g‘aflatga asira sen ham!..

    Ammo, bir kun kelib, saodatsiz dam,


    


    Taassuf daryosin ko‘rursan tushda:

    Unda to‘lib oqqay dardu pushaymon,

    Unda to‘lqin urgay jaholat, xato,

    Qonlarga qorishiq umrlar, zamon

    Unda mangu oqur, yig‘lar besado!..


    


    Uyg‘onib shu onda ayrilib hushdan,

    Yolvorib qo‘llaring cho‘zursan ko‘kka,

    Nochor yiqilursan so‘ng bor, bemador...

    Ruhing qarshisida tushgancha cho‘kka,

    Oydinda oy yig‘lar — toq, motamsaro.


    


    


    DERAZANING TINIQ KO’ZLARI


    


    Termulib-termulib qo‘yadi ko‘zlar

    Ochiq turgan derazalarga:

    Qo‘m-ko‘k osmon o‘xshar dengizga,

    Bog‘, xiyobon o‘xshar dengizga —

    Suzishni bilmagan hamxonalarim

    O’tirar o‘z kursilarida

    Tamakini tutatgancha jim;

    Qanday shavqli, go‘zal qirg‘oqdir

    Derazaning tiniq ko‘zlari!


    


    


    ISTIROHAT


    


    Dam olamiz shanbayu yakshanba.

    To‘y qilamiz shanbayu yakshanbada,

    Har qanaqa bitmagan ishlar bitar —


    Bo‘sh bo‘lamiz shanbayu yakshanbada.

    Sher yozamiz shanbayu yakshanbada,

    Ha, o‘samiz shanbayu yakshanbada!

    Bu ketishda, shubhasiz, do‘sti tanbal,

    Biz o‘lamiz shanba yo yakshanbada!


    


    


    G’IYBATCHILAR


    


    Do‘stlar, to‘planasiz — diydor g‘animat.

    To‘plab topganingiz birdan sochasiz;

    Dasturxon ustida avj olar g‘iybat,

    Davrada yo‘qlardan bad so‘z ochasiz —


    


    Kecha do‘stlik qilgan do‘stlardan kechib,

    U — xudbin, bu — badbin, odammas, deysiz

    G’iybatning og‘uli sharobin ichib,

    Kabob deb, do‘stlarning jigarin yeysiz!..


    


    


    * * *


    


    Men o‘zimning qayg‘umdan qochib,

    Sevgan edim seni, munisim.


    


    Sen o‘zingning qayg‘ungdan qochib,

    Sevgan eding meni, munisim.


    


    Qanday baxtli odamlarmiz biz!


    


    


    * * *


    


    Har kech, shom tusharkan, xayolga cho‘mib,

    Ufqqa boqqancha ko‘zimni yumib,


    


    Ishqu junun ichra o‘z qo‘lim bilan

    Muzlagan shafaqqa quyoshni ko‘mib,


    


    Oyning qayg‘udoshi — tunga qo‘l tutdnm,

    Kunduz kechdi, deya kunni unutdim...


    


    Kunlarni unutdim, unutdim barin —

    Chunki, «Keladi!..» deb, men seni kutdim!


    


    


    QISHLOQDA TO’Y


    


    G’o‘zapoya yonar gurillab,

    Yulduzlarni otar osmonga!

    Olovga raqs etar chirmanda —

    Ovozidan yurak zirillar!


    


    Hayajonlar yonadi o‘tday —

    Ana, keldi kuyov va kelin,

    Aylanishib o‘tdilar o‘tdan...

    Endi navbat bizniki, keling!


    


    Keling endi, olov bolalar,

    Yalangoyoq va dov bolalar,

    Sakrab — o‘zni o‘tga otaylik,

    Bir on olov uzra yotaylik!..


    


    Toki, bizning yosh jismimizga

    Bu o‘t — oftob parchasi kirsin!

    Ming yillarga teng ismimizga

    Bu o‘t yana otashlar bersin!


    


    Toki biz ham, bo‘y yetgan kuni.

    To‘yda o‘tni bosib o‘taylik

    Biz ham jondosh olov va tunni

    Bolalarga sovg‘a etaylik!..


    


    


    YANGI QUYOSH


    


    «Falon yil bo‘larmish qattiq zilzila!

    Yerga juda katta yulduz qo‘narmish!..

    Olimlar aldaydi, bor gapi — xiyla,

    Oxir zamon yaqin — quyosh so‘narmish!..»


    


    «Mehnatim, g‘ayratim ketar behuda,

    E, nima qilaman qiynab jonimni.

    Dunyodan ulug‘ ham, tuban ham o‘tar,

    Bas, topib yesam men parcha nonimni!..»


    


    «Bir marta yashayman, umrim g‘animat,

    Dunyoda yeganim, kiyganim qolar!

    Menga nima, yerda qo‘psa qiyomat,

    Baribir ajali yetganlar o‘lar!..» —


    


    Shunday mish-mish qilar ba’zi odamlar,

    Ularga hayotning ma’nosi hechdir,

    Jahoniy orzular, jahoniy g‘amlar,

    Buyuk inqiloblar — barisi puchdir.


    


    Bunday fikrlovchi nodon olomon

    Avval ham yashagan, bugun ham yashar —

    Ularni qurt kabi boqqan har zamon,

    Ulardan hech bir naf qo‘rmagan bashar.


    


    Bunday savdoparast, xudbin, badniyat

    Kaslarda bo‘lmagan tayin e’tiqod:

    Ularni vahmaga solgan Tabiat,

    Ojizday ko‘ringan ulug‘ odamzod.


    


    Ey, sen qiyomatdan berguvchi darak,

    Quyosh so‘nishini qilma «bashorat»!

    Sen — bir chumolisan, ojiz, jonsarak —

    Insoniy idrokdan mahrum hashorat.


    


    Nega ham yetardi qusurli fahming,

    Qorindan o‘zgani o‘ylay olmaysan;

    «Badbaxt kelajak»ka kelmasin vahming —

    Olis ufqlarga bo‘ylay olmaysan!


    


    Bilmaysan, ufqlar ortida osmon

    Bu osmon ortida osmonlar bordyr.

    O’tmish va kelajak — behad, bepoyon,

    Zamonlar ortida zamonlar bordir.


    


    Taraqqiy, tanazzul, tunu kunduzlar

    Borliqda abadiy almashib turar.

    Sanoqsiz quyoshlar, yerlar, yulduzlar

    Fazoda abadiy aylanib yurar —


    


    Ularni ko‘rmaysan, shuning uchun ham

    Jaholat komiga o‘zni urasan,

    Seni tentak qilib qo‘yar oddiy g‘am—

    Sen fikran so‘nuvchi kunni ko‘rasan,


    


    Bu ayni jaholat, ayni nodonlik,

    Qayda qoldi ishonch, e’tiqod, toqat?

    Zulmatni yoritgan oddiy insonlik —

    Dunyoga muhabbat, sabru qanoat?..


    


    Bu olam — bepoyon, keng qara, inson,

    Quyoshlar behisob, oylar behisob,

    Tiriklik, harakat yitmas hech qachon,

    Hayotbaxsh kurralar, joylar behisob.


    


    Quyoshning so‘nishin, yulduz uchishin

    Qo‘y, avval o‘ylagin turgan yeringni.

    Zaminni avayla, bajar o‘z ishing,

    Bemalol ekin ek, yozgin she’ringni.


    


    Quyosh — bir qizigan tumanlik xolos,

    U tarqab, yana g‘uj bo‘laveradi.

    Tumanlik — zarralar jami, yo‘qolmas,

    Osmonda quyoshlar kulaveradi.


    


    Zarralar majmui erur inson ham,

    Siyrat o‘zgarsa-da, ruhi barqaror:

    Bir quyosh misoli porlar har odam,

    So‘ng bir kun so‘nmoq ham qismatida bor.


    


    Boshiga tushsa ham har ne zavolot,

    Ravnaq topmoqda-ku avlodi bashar —

    Har ne bo‘lganda ham, so‘nmaydi hayot,

    Ishonaman: Yerda odamlar yashar.


    


    Quyosh so‘narmish, deb vahma solma, boq,

    Oftob davrasida to‘qqiz sayyora!

    Ularning onasi quyoshdir, har choq

    Atrofida to‘qqiz bola parvona.


    


    Bizning, insonlarning onamizdir Yer,

    Quyosh ham onamiz — olovqalb ajdod.

    Qay odam, ayt, «onam o‘lar emish», der?


    Quyosh so‘narmish, der manqurd, mahluqot


    


    Sen ham, ey umiddan mahrum bo‘lgan zot,

    So‘ra tabiatdan quyosh umrini.

    Dilingga tushsin pok nuri e’tiqod,

    Fikr qil hayotu umring sirrini.


    


    Ishon, haliveri kuyosh so‘nmagay,

    Bashar uzoq yashar, juda ham uzoq.

    Yerga falokatli yulduz qo‘nmagay,

    Nodonlar fikriga qo‘ymagin tuzoq.


    


    Shu toza havoli osmonga inon,

    Saflarni buzg‘uvchi safsatani qo‘y,

    Kelajak ma’vosi — Insonga inon,

    Ko‘nglingni yoritib tursnn yorug‘ o‘y.


    


    Quyosh — bu bizlarga eng yaqin yulduz,

    Yulduzning fazoda son-sanog‘i yo‘q.

    Hayotni tebratar kecha va kunduz,

    Hayot abadiydir, ko‘ngling bo‘lsin to‘q.


    


    Mabodo, shu quyosh so‘nsa qay zamon,

    Inson armon bilan to‘kib qolmas yosh:

    Oftoblarga to‘la bu cheksiz osmon,

    Yana porlayverar bir yangi quyosh.


    


    


    BU DUNYODA


    


    1


    


    Bu dunyoda ikki tushuncha

    O’zgarmagay dunyo turguncha:

    Biri — orzu bilan tug‘ilmoq,

    Biri — orzu-armon-la o‘lmoq.


    


    2


    


    Bu dunyoda ko‘z ochgan har jon

    Yig‘lab turib boshlar hayotin

    Va bir umr izlar kulgu, shon,

    O’zlik shavqin, dil saodatin.


    


    3


    


    Bu dunyoda asil saodat —

    O’z o‘zini anglamoq faqat.


    O’zligini anglagan xalqlar

    Saodati quyoshdek balqar!


    


    4


    


    Bu dunyoda mag‘rurlikdan tug‘ —

    Ko‘tarib, der qay xalq: «Men — ulug‘!» —

    Tubanlikka bo‘lmish u mahkum,

    Kelajagi qonli va mash’um!


    


    5


    


    Bu dunyoda eng ehtiyotkor,

    Chin do‘sti yo‘q yolg‘iz odam bor:

    Shubhakoru badbaxt juda ham —

    Chunki qo‘rqib yashar u odam!


    


    6


    


    Bu dunyoda qo‘rqib yashashga

    Arziydigan biror narsa yo‘q:

    Chidash mumkin ne tushsa boshga,

    Umr — qaytmas, u — otilgan o‘q!..


    


    


    QAYDASAN


    


    Nafas olmay qo‘ydi tungi daraxtlar.


    Urishdan to‘xtadi gullar yuragi.


    Men bog‘da yolg‘izman, lolman, karaxtman... —


    


    O’zingni, so‘zingni, gulnafasingni

    Qayda, deb gullardan kelar so‘ragim.

    Badbaxtman sensiz men, qaydasan, baxtmand?


    


    


    TO’NKA USTIDA O’QILGAN SHE’R


    


    She’rim! Yana o‘zing yaxshisan!
 Usmon Nosir


    


    Uni — oyoqsiz, nogiron shoirni — o‘rmondagi harbiylar kasalxonasida hamma tanirdi. U odamlar o‘rtasida she’r o‘qishni yaxshi ko‘rar, shu bilan o‘zini ovutar edi: birdan-bir ovunchi, tayanchi, sevinchi shundan iborat bo‘lib qolgandi. U, ko‘pincha, odamlarga baralla ko‘rinib turish uchun, to‘nka ustiga chiqib she’r o‘qirdi...


    Bir askarning xotirasidan


    


    Xayr, qorlar!


    Shovqinli o‘rmon!


    Chidolmas dil bunday shiddatga:


    Men oyoqsiz chopib


    Qalb bilan


    Yetib keldim so‘nggi muddatga!


    Mana endi oxirgi yo‘lga


    Meni do‘stlar qo‘yar kuzatib.


    Bari ketar so‘ng o‘ngu so‘lga


    Yashash uchun buzib, tuzatib.


    Men-chi? Oh, men qolurman tanho,


    Na buzaman, na tuzataman!


    Vujudimning eng so‘nggi uzvi —


    Suyaklarim o‘t olib goho,


    Ko‘kka yonib qo‘l uzataman!..


    «Falak, ko‘rsat ko‘zimni!» deyman,


    «Topib ber sen o‘zimni!..» deyman.


    Unutilib ketsam-da o‘zim,


    Bu tuproqda yashaydir so‘zim:


    U nenidir buzar va qurar,


    Hayot bilai bir safda turar!


    Meni bandi etgan silsila

    Halqa-halqa bo‘lib uzilgay:

    Shamol,


    Toshqin,


    Chaqmoq,


    Zilzila

    So‘zlarnmni ovoza qilgay!


    


    Agar javob bermasa hech kim,

    Tinglamasa zaminu gardun,

    Unutilgan bo‘lsa gar baytim —

    Men o‘zimni eslatmoq uchun

    Yana Yerga kelurman qaytib!


    


    


    * * *


    


    Agar mard bo‘lsangiz, hech qachon yanib,

    G’iybatga qorimang shoir ismini.

    Mayli: she’rin o‘qib, yashang unutib —

    Shoirning umrini, qalbu jismini.


    


    She’r bilan shoirni xonaki so‘zga

    Sig‘dirmoq bo‘lganlar, siz — nodon, osiy!

    Tuvim* aytgan kabi, xaritangizga —

    Sig‘magay shoirning sirli dunyosi!


    


    Qadimdan qayd bo‘lib kelgan bir gap bor,

    Men ham shu hikmatni qilurman takror:


    


    Hukm chiqarishga shoshmang, hakamlar!

    Aql ham, sezgi ham nisbiydir mutloq:

    Sizni laqillatar nomlar, raqamlar,

    Tafsilu xabarlar aldaydi ko‘proq!..


    


    G’iybatga inonib yurgan odamlar,

    Siz ham gunohkorsiz ma’lun ma’noda,

    Bas, shoir g‘iybatin yurmangiz g‘amlab,

    She’rini o‘qingu, ko‘taring boda!..


    ___________


    * Yulian Tuvim — polyak shoiri.


    


    


    TANHO YO’L


    


    (Qabrtoshdagi yozuv)


    


    Endi yorug‘ olamda

    Menga hamma yo‘llar berk!

    Senga havas qilaman:

    Izmingda tiriklik, erk!


    


    Iltijom shu: sen ba’zan

    Chorla, esga ol meni —

    Tushning tanho yo‘lidan

    Yo‘qlab kelurman seni!..


    


    


    TOG’NING ISTAGI


    


    Lola: «Ey, tog‘, kel, faqat


    Boqaylik shu quyoshga —


    Bulutlardan rutubat


    Sochilguncha bu boshga!


    Ko‘taraylik yerdan qad,


    Ko‘kka parvoz etaylik,


    Bu sovuq, xilvat joydan uzoqlarga ketaylik!..


    


    Tog‘: «Lola, ey, lolajon!


    Bahor bo‘ldi — ochilding,


    Yuragimdan tomgan qon


    Kabi yerga sochilding!


    Sen — lahzasan, men — abad.. —


    Charx ur-u, sen parvoz et,


    Mening og‘ir xayolimni uzoqlarga olib ket!..»


    


    


    BAHOR BAYTLARI


    


    1


    


    Oydin kecha, iliq bir tunda

    Derazani ochib yotarkan,

    Bu gul hidli ajib sukunda

    Oynamdan oy suzib o‘tarkan,


    Bog‘ ortida,


    Hovuz tarafda,


    Qurbaqalar qurillar cho‘zib...


    Shunda qalbim «to‘lg‘onar kaftda


    Jonim oyday ketadi suzib!..


    


    2


    


    Derazamdan termulib o‘tar

    Quyosh, Bulut, Oy va yulduzlar.

    Bari bir so‘z aytmasdan ketar...

    Qaydasan, Qalb?

    Qaydasan, Go‘zal?


    


    


    BITIKTOSHDAGI YOZUV


    


    Bahor kechar, kelajakka

    Gullar qolar bu olamda.

    O’ti o‘chgan o‘choqlardan

    Kullar qolar bu olamda.


    


    Gulday yashnab, otday kishnab,

    Yashab o‘tar ba’zi zotlar,

    Ba’zilardan faqat meros —

    Pullar qolar bu olamda!


    


    Zulm, erksizlik chin erlarni

    Zulmatlarga olib ketar —

    Bir to‘p yetim etagida,

    Tullar qolar bu olamda!


    


    Hammasiga chidash mumkin.

    Eng yomoni — ba’zi yurtning

    Elboshisi quldir, undan

    Qullar qolar bu olamda!


    


    


    MUHABBAT VA NAFRAT


    


    Bu dunyoda har bitta shoir

    So‘z nahriga otilgan to‘rdir.


    


    Tortib olar qirg‘oqqa faqat

    Uni Nafrat va yo Muhabbat.


    


    Aks holda: har qanday shoir

    Yotaverib dengizda, oxir —


    


    Egalari o‘lgan to‘rdayin

    Chirib bitar bir kuni, tayin.


    


    


    MIXAIL LERMONTOV SO’ZI


    


    Mening ko‘ksimdagi qonli yaraga

    Ko‘zlaringiz tushib turibdi, ammo,

    O’zingizdan yuksak odamni sizlar

    Loyiq ko‘rasizlar

    Faqat masxaraga!


    


    Riyokor, qorong‘u muhitingizda

    Idrok sham misoli so‘nar chorasiz.

    Mardona qalb bormi vujudingizda —

    Avlodlarga neni olib borasiz?


    


    Sizning maraz bosib ketgan muhitning

    Tig‘i ko‘zlarimga ming bor sanchildi.

    Farqi bormi bunda odam va itning —

    O’ylab, ko‘zlarimda yara ochildi!


    


    Malham qo‘lingizda turibdi, biroq,

    Ko‘zlarimga qo‘ymay ko‘z-ko‘z qilasiz.


    Siz fidoyilikdan qochasiz har choq,

    Chunki, o‘zingizni oqil bilasiz.


    


    Aslida, kiborlar, nonxo‘r, ahmoqsiz:

    Axir mening yaram — sizning yarangiz!

    O’z azobingizni ko‘rasiz, shaksiz,

    Mening ko‘zlarimga bir bor qarangiz!..


    


    Mayli. Siz yaramga qo‘ymangiz malham.

    Armon bilan chiqsin oxirgi nafas —

    Faqat: ko‘zlarimga boqib, sizlar ham

    O’z fojiangizni anglasangiz, bas.


    


    


    * * *


    


    Xayolimda bir Layli eding,

    Majnun bo‘lib sevdim devona.

    Sen soyangga hech qaramading,

    Angladimki, men — bir begona!


    


    Qaramading: meni bukdi g‘am.

    Bog‘ni hazin xazonlar quchdi.

    Bir musofir qush misol har dam


    Nola chekdim, sargardon uchdim.


    


    Qaramading: butun qish bo‘yi

    Jim yolvordim qo‘shilib qorga.

    Qorliklarga qahrimni qo‘yib,

    Yolg‘iz yetib keldim bahorga —


    


    Qarar, deya kelar yo‘lingda

    Maysa bo‘lib una boshladim.

    «Sevmayman! Ne kelar qo‘lingdan!

    Deya meni toptab tashlading.


    


    Yurak to‘xtab qolmadi nechun,

    Men o‘lmadim nechun shu onda —

    Bilmam, nega mahzundir har tun

    Va oy sarson kezar osmonda?..


    


    


    * * *


    


    Jur’atsiz deb meni aybsitma,

    Quch, imkonim o‘zimga ma’lum.

    Bas, ginali maktublar bitma,

    Qo‘nglingga hech solma tavahhum.


    


    Derazangdan boqqan yulduzning

    Ahvoliga tushunsang agar,

    Sen qadriga yetarding so‘zning,

    Aybsitmasding meni bunchalar.


    


    Olis yulduz — bezabon, besas.

    Uni anglab bo‘lmas hech qachon.

    Men o‘zimga ishonaman, bas,

    Jur’atida ham o‘zimga ayon.


    


    


    G’AZALLAR


    


    YAXSHI KUN


    


    Har ne, do‘stim, biz uchun oldindadir:

    Tongdamiz hozir — Bugun oldindadir!


    


    Ayt diling istar kalomni bu zamon,

    Hech sukut qilma — sukun oldindadir!


    


    Bo‘lma johil jahdidan dilxun bugun,

    Harki johillikka xun oldindadir!


    


    O’rganurmiz g‘olibiyat ilmini,


    Ishq, kurash — dorilfunun oldindadir!


    


    Do‘st, bu umringda umid qil yaxshilik,

    Har qachon ayt: «Yaxshi kun oldindadir!


    


    Biz yasharmiz Tohiru Majnun bo‘lib,

    Shonli, olamgir junun oldindadir!..


    


    


    * * *


    


    Men bu tun ishqim o‘ti


    Birla yonib bitdim butun —

    Tunga singib ketdi qalbim,


    Bo‘ldi uchqun ham tutun!


    


    Kul-kukundan qayta paydo

    Bo‘lgan u Qaqnus misol


    Ishqli qalbim yondi qayta,

    Ey umr, unga yukun!..


    


    Qancha yuksak, qancha porloq,

    Qancha sirli bo‘lsa ham,


    Men na yulduz, na quyoshga


    Sajda qilmasman bu kun!


    


    Neni daryo so‘zlagaydir,


    Neni so‘zlaydir shamol,


    Men quloq bermay ularga,

    Uy sururman besukun:


    


    «Men — o‘zimning ustunimman,

    Bir giyohdek hur vujud!


    Ko‘r: egilgan, yerga cho‘kkan


    Yuksak osmon — besutun!..»


    


    So‘zla, qalbim, sajdagohim,


    Sen — mening payg‘ambarim:


    O’zligimdan o‘z-o‘zimga


    Bir xabar ber — men uchun!..


    


    


    LOLAGA O’XSHAR JAHON


    


    Ko‘zlarim o‘ngida har dam o‘ynagan

    Bir ajib shabbodaga o‘xshar jahon.


    


    Bir nihon isyonni unsiz kuylagan

    Bir piyola bodaga o‘xshar jahon.


    


    Boru yo‘qdan so‘zlama, do‘stim, bu dam —

    Boychechakka, lolaga o‘xshar jahon!


    


    Aytaversang kundalik har dardni ham,

    Bil, ajab yo‘q, nolaga o‘xshar jahon.


    


    


    SARBADORLAR


    


    Boshni dorga tikkan inson,

    Sarbadordir otimiz.

    Dilda imon, qo‘lda shamshir,

    Ostimizda otimiz:


    


    Har tomon ketsak, ochiqdir

    Bizga olam yo‘llari,

    Ammo hech yon ketmagaymiz,

    Shunda yurt — bunyodimiz!


    


    Yov va xoin hamvatanlar

    Yurtni vayron etdilar!

    Jonimiz jismi bu yurt,

    Vayronasi — obodimiz!


    


    Elni qul qildi mo‘g‘ullar,

    Dil-ku ozodlik quli —

    Angladik: qullar ichinda

    Fikri hur, ozodimiz!


    


    Dodimiz zulmatlar ichra

    Porladi mash’al bo‘lib,

    Chorladi o‘ch-intiqomga

    Bu yoniq faryodimiz!


    


    Angladik: gar biz kurashga

    Kirmasak, bizdan keyin

    Biz kabi qul, biz kabi zor,

    Xor bo‘lar zuryodimiz —


    


    Shu sababli boshni dorga

    Tikdigu «Hurlik!» dedik.

    Hurlik — ohu misli chopgay,

    Biz uning sayyodimiz!.


    


    Umrimiz sayyoru sarson

    Kechsa, kechsin, bas, faqat

    Qolsin ushbu elda bizning

    «Erk» degan ijodimiz!


    


    Erk — axir eng totli ne’mat,

    Eng zarur mehnat axir!

    Toki shu mehnat-la mashg‘ul

    Bo‘lsin o‘z avlodimiz!


    


    Biz shuning-chun jangga kirdik,

    Yildirim — tulporimiz,

    Boshni dorga tikkan inson,

    Sarbadordir otimiz!..


    


    


    BA’ZAN


    


    Meni mahzun etar ba’zan umidsizlik,

    Etar jonu tanim maskan umidsizlik;


    


    Bu ishq jodusimi? Tiyra xayol sihri? —

    Fikrlayman... — bo‘lar ravshan umidsizlik.


    


    Goh ulkan yer, falakning qismatin o‘ylab,

    Xayolimda kezar ulkan umidsizlik.


    


    — Falakdir eng ulug‘ xoin, quyoshni u


    Bulutga sotdi!.. — der kundan umidsizlik.


    


    — Falak ham ixtiyorsizdir, — shamol so‘zlar

    Kerakmas hech qachon undan umidsizlik!


    


    Yasha mehnat qilib! O’lma hech o‘lguncha


    Va bil: jonni yoqar gulxan — umidsizlik!..


    


    Xayol der: «Tashla fikru ishq yo‘lin, Tohir,

    O’shal yo‘ldan kirib kelgan umidsizlik!»


    


    Bilurman men, xayolmas bu, bu iblisdir,

    U — fikrim qiynagan, kulgan umidsizlik!


    


    Meni o‘tkinchi g‘am taslnm qilolmas hech,

    Qilolmas kuchlilik mendan umidsizlik!


    


    


    JUR’ATIM — UMRIM MENING


    


    Sensiz o‘tsa bu jahonda

    Fursatim fursat emas,


    Fursatim — hayrona umrim,

    Hayratim hayrat emas.


    


    Kuylagayman o‘zligimni


    Men ishonch, qudrat bilan,


    Bo‘lmasa qudrat kuyimda,

    Qudratim qudrat emas.


    


    Kuy — buyuk yurtim mening,

    Shu qadim, o‘lmas vatan,


    Unga gar bog‘lanmasa,


    Bu qismatim qismat emas.


    


    Qismatimning kotibi — so‘z,


    So‘zki, jonbaxsh hamdamim,

    So‘zga qurbon bo‘lmasam men,

    Qurbatim qurbat emas.


    


    Jannatu a’rofu tomug‘ —


    Uch jahon shu Yerdadir!

    O’zbekiston bo‘lmasa gar,


    Jannatim jannat emas!


    


    Tohir umrim — jur’atim bor,

    Fursati qudrat shudir!


    Bir nafas ayrilsam undan,

    Jur’atim jur’at emas.


    


    


    KUZ


    


    To‘lib yo‘llar xazonlarga, tumanga,

    Yana chorlar sukutli anjumanga.


    


    Habib, tark et rutubatli xonangni,

    Sayrga chiq xazoniy bu chamanga!..


    


    Ketar gul hidlari bog‘dan, vido ayt

    Atirgulga, nilufar, yosumanga.


    


    Uzoqlarga uchar qushlar — yurakdek

    Qorishgancha ufqda turli rangga, —


    


    Ularsiz qoldik endi biz, bu qushlar

    Bahor kelguncha qaytmaydi Vatanga.


    


    Ajib afsonalar aytar Kuz endi

    Shamol, yomg‘ir bo‘lib do‘st, senu menga.


    


    


    SHE’RPARAST MADDOHGA


    


    She’rparast, bas, qo‘y qalamni, yozma she’r

    Yozma, vahshiy yolg‘oning qalbimni yer!


    


    Davrani aldar so‘zing, aylanma, bas,

    Ters so‘zingdan teskari aylandi yer!


    


    Davraboshin maqtading har davrada,

    Ta’ma zikrida o‘lib to‘kding-ku ter!


    


    Maqtading mansabparast, qo‘rqoqni ham.

    Madhiyang bois quyonlar bo‘ldi sher!


    


    Kimliging oqil bilur, yuz voyikim,

    Ba’zi nodonlar seni: «Shoir bu!» der!


    


    Nazm ila nom, molu davlat rutbamas,

    Xalq uchun xizmat qilar — kim bo‘lsa er!


    


    Senda yo‘qdir dardu ishq, mardona so‘z,

    So‘z quroldir, bu qurolni mardga ber!


    


    She’r — kurash maydoni, sen qirg‘oqdasan,

    She’r — bu g‘avvos kasbi, sen toshingni ter!


    


    She’rparast, bas, qo‘y qalamni, yozma she’r,

    Yozma — vahshiy yolg‘oning qalbimni yer!..


    


    


    * * *


    


    Mavj urib irmoqlar oqdi


    O’zligin daryo qilib,

    Yeru ko‘kni shiddatiga,


    Shavqiga shaydo qilib.


    


    En yurak, irmoq bo‘lib


    Kirdik hayot bo‘stoniga,

    She’r o‘qiylik — sohilu


    Gullarda til paydo qilib.


    


    Baxt — sukutda: maysalardek

    Tinch yashaylik, so‘z demay —


    Kimni dono, kimni nodon,

    Kimnidir rasvo qilib.


    


    Shundog‘am ko‘hna jahonning

    G’am ila g‘avg‘osi ko‘p,


    Topdilar ne, ne topardik

    Behuda g‘avg‘o qilib.


    


    Oqsin irmoq umrimiz bu


    Yerga rang — gullar sochib,


    Lahzalpk shudringlar pchra


    Mangu bir ma’vo qilib.


    


    


    HIJRON QO’SHIG’I


    


    Shami vasling so‘nib, hijron bo‘libdir,

    G’ami otash yonib, dil qon bo‘libdir,


    


    Jami do‘stlar g‘ariqi g‘am, g‘aribu —

    Jami dushman xushu xandon bo‘libdir.


    


    Ketib mehru kelib zulmu zulumot —

    Kelib ag‘yor, senga mehmon bo‘libdir.


    


    G’amimning boisi beg‘amligingdir,

    G’anim bog‘ingga, yor, bog‘bon bo‘libdnr.


    


    Ne dey xalqqa, tilimda xalqa — tilsim!

    Bu jonimga tanim zindon bo‘libdir.


    


    Bu tan, bu jon — sening hurlik diyoring,

    Nechun ketding, ko‘ngil vayron bo‘libdir.


    


    Na g‘aflat bu? Na g‘ofilsan, sen ey, yor?!

    So‘zim: «Uyg‘on! Ko‘zim, uyg‘on!..» bo‘libdir.


    


    


    BIZ AYRILGAN KUN


    


    Tongda shudring tushdi — yaproq yig‘ladi.

    Birgina yaproq emas, bog‘ yig‘ladi.


    


    Bir tovush jimlikni kesdi tig‘ misol,

    Balki, bulbul, ehtimol, zog‘ yig‘ladi.


    


    To‘lg‘onib. qarshimda mahzun mavj urib,

    Titrabon yelda bir o‘tloq yig‘ladi.


    


    To‘rt tomonga parda tortmish ko‘k tuman —

    Qo‘zg‘olib vodiy, chekib oh yig‘ladi.


    


    Hayqirib tog‘ ortidan chiqdi quyosh.

    Tiyra yomg‘ir ortida tog‘ yig‘ladi.


    


    Men xayoling dardida boshim egib

    Yurdim-u, atrofda har yoq yig‘ladi.


    


    Yo‘lda qoldy turfa soya, turfa rang —

    Barchasin ostinda tuproq yig‘ladi.


    


    Shomda oqdi ikki daryo qon to‘la —

    Sig‘dirolmay qonni qirg‘oq yig‘ladi.


    


    Uchrata olmay ko‘zim hech bir-birin,

    Ikki daryo misli tarqoq yig‘ladi.


    


    Barchasin ko‘rdi, chiday olmay axir

    Yendirib osmonni, chaqmoq yig‘ladi.


    


    Oy chiqib keldi, sukunatni yorib,

    Men bilan oydinda so‘qmoq yig‘ladi.


    


    Uchdi yulduzlar samoda hayqirib,

    Hayqirib sayyoru o‘troq yig‘ladi.


    


    Zarra tuproq misli bu ko‘z, bu yurak.

    Bilmadim men — qaysi ko‘proq yig‘ladi.


    


    Ma’lulu maqtul bo‘lib kezdim bu kech,

    Yeru ko‘k men birla uyg‘oq yig‘ladi...


    


    


    * * *


    


    Ko‘zim, hayron yashay olamda — hayrat ber!

    O’zimni o‘zgadan farq et, farog‘at ber!


    


    So‘zim, so‘zonligim aytgin bu dunyoga —

    Yonib, yomg‘ir, bulut, qorga harorat ber!


    


    Dilim, men ham samovotga chiqurman, bas —

    G’irotu Raxsh kerakmas, menga g‘ayrat ber!


    


    Falak, gar istamas ersang halokingnn,

    Falaksohib har pblnsga falokat ber!


    


    Qasos hissi, o‘ch olmasman raqiblardan,

    Raqiblarga hiyonatmas, diyonat ber!


    


    Shami umrim, qanot ber — tunlari porla,

    Shamollarga uzun tunlar qanoat ber!


    


    Dilim, ko‘p narsa so‘rmasman, bu dunyoda —

    Faqat menga muhabbat ber, muhabbat ber!..


    


    


    ALISHER NAVOIY G’AZALIGA MUXAMMAS


    


    Debdi yor: «Hatto izimni endi Tohir ko‘rmasun,

    Bor huzuru ham halovat bo‘ldi ko‘rmasun!..»

    Men ko‘rar kunni, yoronlar, hech kishi bir ko‘rmasun —

    Ishq dashtin hech g‘urbatkash musofir ko‘rmasun,

    Men g‘arib ul dasht aro ko‘rganni kofir ko‘rmasun.


    


    Bu yurak bir qaldiroqdek hayqirib, bo‘lgaymu jim?

    Bormu, ey lahza, dilimni anglamoqqa do‘st, g‘anim?

    Men-ku bilmam, o‘ldirar o‘z dardi birla kimni kim —

    Yormangiz Farhodu Majnun oldida ko‘ksimnikim,

    Botinimning dardu dog‘in ahli zohir ko‘rmasun.


    


    Ishq aro ko‘ksim qafasdir, unda band qalb bulbuli,

    Yer, tushungin so‘zlarimni — ko‘zlarimning yo‘q tili!

    Shunchalar bo‘lgaymu, ayt, inson degan ham dog‘uli,

    Har boqishda qatliom aylar ko‘zungkim, dahr eli

    Har kimni sen kabi bu fanda mohir ko‘rmasun.


    


    Oshig‘ingga ko‘p azob berding — tikan-gul birla ham,

    Lek hamon men senga zorman dardli ko‘ngil birla ham,

    Eh, «go‘zal yoshlik — oyoqda zanjiru g‘ul birla ham»,

    Kimki oshiqlik asiridur, taxayyul birla ham

    Ishq ko‘yida o‘zin osuda xotir ko‘rmasun.


    


    Angladim men, ishqli ruhim — dunyoda kezguchi nur!

    Yorni izlab topgay ul, hijron qorong‘usin buzur!

    Barchasi o‘tgay, biroq, ishq dunyoda mangu kezur —

    Kim Iavoiydek fano vodiysida istar huzur,

    Kechsun o‘zdin, balki xud o‘zlukni hozir ko‘rmasun.


    


    


    SADOQAT


    


    Qayga borsam, men bilan shu

    Mard, jasur soyam ketar:


    Men bilan oppoq sahardan

    To qaro shomga yetar.


    


    «Men o‘limga boradurman,

    Bunda qolgil sen,» desam,

    U poyonsiz tun sari ham

    Men bilan rihlat etar!


    


    


    JARANGLAR KULGIDAN BOG’LAR


    


    Daraxtlar bargini tinmay shamol yuldi,

    Quyoshsiz — bepanoh qolgan chaman so‘ldi,

    Tumanlar tonglari qah-qah urib kuldi —

    Jaranglab ketdi bog‘lar ham bu kulgudan!


    


    Kezurman shod, dilimda hech gumon yo‘qdir,

    Tumandir bog‘, ko‘zimda lek tuman yo‘qdir,
Inongay qalb: jahonda hech yomon yo‘qdir —

    Yurak gaodon tepar ezgu bu tuyg‘udan!


    


    Eshit, ey Kuz, tuganmas shiddatim bordir,

    Xazoningcha muhabbat, hiddatim bordir,

    Bilurman, bu hayotda muddatim bordir —

    Shu bois qayg‘u yo‘q qalbimda qayg‘udan!


    


    Shu bois men shamolga ham qo‘shiq aytdim,

    Shamol birla samolarni kezib qaytdim,

    Samoviy har ne so‘zdan qaytdi har baytim,

    Yaralgay endi har bayt oddiy orzudan.


    


    Bir orzukim: shamol tinmay esar bo‘lsa,

    Xazon yaprog‘i bog‘larni bezar bo‘lsa

    Va har yaproq ovozin qalb sezar bo‘lsa —

    Taralsa shu ovoz qalbdagi cholg‘udan!


    


    


    AKS SADO


    


    Ey muhabbat, qayt yonimga! Mayli, hech kim bilmasin:

    Sen — dahosan, bebahosan, sen — xayolim jilvasi,

    Mayli, parvo qilmasin hech yeru ko‘k senga qarab,

    Men — qulingman, mendan o‘zga senga sajda qilmasin!


    


    Sen haqingda o‘ylab-o‘ylab, hayratim ortdi tag‘in,

    Hayratim ortdi — sevinchu hasratim ortdi tag‘in,

    Bora-bora pora-pora bo‘ldi fikrim shiddati —

    Bari bir, ruhimda qudrat, shiddatim ortdi tag‘in!


    


    Ey muhabbat, anglamaysan so‘zlarimni sen bugun,

    Tinglamaysan dil ichinda bo‘zlarimni sen bugun,

    Holi ruhim sarnigundir, oh, sevolmassan nechun,

    Lolu giryon turgan ikki ko‘zlarimni sen bugun!..


    


    Ayt, yurak, bag‘ringda oxir bo‘ldimi ishq muddati,

    Qismatingga tushdimi yo sevgisizlik kulfati?

    Gar muhabbat bo‘lmasa, ayt, ne yurakning qudrati?

    Ne umrning qimmati, ayt, ne jahonning vaslati?!.


    


    Men o‘zimni Majnun etdim, Karbaloga boshladim,

    Bor umidim yulduz ettim, nahri tunga tashladim...

    Sen ketarsan mendan olis bir g‘urub oftobiday —

    «Qayt muhabbat, ketma!..» deb qumlar uza yonboshladim!..


    


    Ey muhabbat, qayt yonimga, ko‘zga qumlar to‘lmasin,

    O’rtanib dil, bora-bora pora-pora bo‘lmasin,

    Ey muhabbat, sen — dahosan, sen — xayolim jilvasi:

    Qayt, bugun ham Karbaloda bitta Majnun o‘lmasin!


    


    


    ZINDONNOMA*


    


    Xo Shi Minga bag‘ishlov


    


    Daf etay dardim bu dam —

    Yozmoqqa bir daftar ochay,

    Dilga to‘lgan hasratimni

    Oq varaqlarga sochay;


    


    Ne qilayki, bandda jismim,

    Ammo ozod ruh, miya.

    Hibsu zindon holatidan
Yo yozaymi hibsiya?..


    


    Yot madad bermas hecham.

    Hayhot, madad bermas hecham,

    Dod madad bermas hecham,

    Dodimga yet sen, ey qalam!


    


    Do‘stimu hamsuhbatim bo‘l,

    Do‘stu yorsizman bu kun,

    Dushmanim ilkida taqdir,

    Ixtiyorsizman bu kun!


    


    Naylayin, nayman zabonsiz —

    Ko‘zlarim nola chekar!

    Titratar charxni fig‘onim —

    So‘zlarim nola chekar!


    


    Menga zindon zulmati ham

    Kimsasizlik, g‘am yakin,

    Lek umid har lahza so‘zlar:

    «Hurlik, ozod dam yaqin!..»


    


    Men bilurman: ayni paytda

    Toqatu bardosh kerak,

    Hamfikr, ham e’tiqodu

    Hamjihat, qardosh kerak;


    


    So‘ngra shunday kun kelurkim,

    Bosh egar bizga g‘anim,

    Bo‘lgay ozod unda menday

    Bandi zindon bo‘lsa kim —


    


    Shu ishonch, yorqin xayolim —

    Ulfatim, kunlar o‘tar.

    Bandilik dardi, muvaqqat

    Kulfatim, tunlar o‘tar.


    


    Turmaning tor tuynugidan

    Menga oy goh bir karab,

    Eslatar nurli jahonni,

    Qalb ketar, oh zirqirab!..


    


    Shunda ayni qismatimga

    Dilda isyonim jo‘shar,

    Tashda ingraydi shamol ham,

    U g‘amimga g‘am qo‘shar


    


    Dardu shahdu shiddatimdan

    O’tli ilhom uyg‘onar,

    So‘zlarim tun zulmatida

    Nurlanar, yangrar, yonar:


    


    — Tinglasin bor dushmanim, sen

    Ayt ularga, ey falak,

    Bir tuganmas o‘ch, qasosga

    To‘ldi bandi bu yurak!


    


    Bir daraxt yaprog‘idek

    Yashnab, so‘lar bir kui g‘anim.

    Men shamolman, menga ham

    Tobe bo‘lar bir kun g‘anim!


    


    Mayli, hozircha kishanband,

    Do‘stu yorsizman bugun,

    Dushmanim ilkida taqdir,

    Ixtiyorsizman bugun;


    


    Nurman, u vahshiy bulutlar

    Toptay olmas hech meni,

    Hurman, u iblis umidsiz

    Yo‘lga solmas hech meni!


    


    Sezgan onim bu taiimda

    G’aflat, ojizlik sasin,

    O’z qo‘lim birla ochurman

    Men o‘lim darvozasin!


    


    Ayni dam tug‘yop urar

    Jonimda hiddat beadad,

    «Panjara singay!..» — umid

    Bergay mudom menga madad.


    


    Men bu dam to‘fonli dengiz

    Uzra suzgan bir kema,

    Ey, umidim yolqini,

    Tunlarga yengildim, dema!


    


    Hoh bo‘ronli, hoh to‘fonli

    Kechadir, sen porlagin,

    Xuddi ko‘ksimda yurakday,

    Bundaman, deb chorlagin!..


    


    ______________


    * Vyetnam xalqining inqilobchi dohiysi, prezidenti, milliy qahramoni. Xo Shi Min (1890—1969) hayoti afsonaviy jasurliklarga to‘la. U og‘ir va maxzun yillarni ham boshdan kechirgan: jumladan, uni chankayshichilar bir necha muddat — 1943 — 1944 yillarda turmaga qamab, hibsda azoblaganlar. Xo Shi Min ana shu yillarda «Turma daftari» kitobiga jamlangan she’rlarini yozgan. Bu she’r Xo Shi Minning ana shu kitobidan ilhomlanib yozildi.


    


    


    SEVINCHIM


    


    Bahor oqshomida yomg‘ir yog‘ar jim.

    Yog‘ar orzum va hijron iztirobim.

    Seningsiz bo‘ldi tuproq jismu jonim —

    Kelu unga sevinch ek, oftobim!


    


    Unib chiqqay metin yerdan sevinchim!

    Bosib o‘tsang uni birdan, sevinchim —

    Olib yerdan, ekurman qaldiroqqa:

    Unar ko‘k titragan sirdan SEVINCHIM!


    


    


    NIDO


    


    «Falakka qo‘l uzatma, bas,


    U jalloddir, qo‘ling kesgay!» —

    Xoqoniy, bu ne faryoddir,


    Bu bayt har payt dilim ezgay!



    Nahot osmon erur zolim,


    U insonga nahot yotdir?

    Nahot yerda omonlik yo‘q,


    Samo to‘lg‘in qiyomatdir?!.


    


    Bilurmanki, Xoqoniy — mard,


    Buyuk shoir, ulug‘ zotdir,

    U aytgan so‘z zulmparvar


    Zamondan bir shikoyatdir.



    Falakka qo‘l uzatgayman!


    Qo‘lim — sinmas qilich, shundan

    Hayiqmayman falakdan ham,


    Hayiqmayman kunu tundan!



    Axir mag‘rur har insonni


    Sevar osmon, etar e’zoz:

    U baxsh etdi ko‘zimga nur,


    Dilimga erk, qo‘limga soz!



    Qo‘shiq aytgum: «Umr — gulxan,


    Yonib, o‘tli nido bo‘lsin!

    Yeru osmon — seviklimga


    Fido bo‘lsin, fido bo‘lsin!..»


    


    


    UMAR XAYYOM BILAN BIR RINDVASH SHOIR SUHBATI


    


    — Bu falak har subhu shom

    So‘ygay quyoshni — qon ichar,

    Zulmu zulmat may sunar

    Bu davrada, davron ichar;

    Na qiyomatli zamon —

    Shoirlari yolg‘onchidir,

    Darbadar, qulday g‘aribu

    Nax urib yolg‘on, ichar!..


    


    — Kunlashib o‘tkazma kunni,

    Kunduzga boq, kun ham tugar;

    Tundlanib g‘am chekma, qo‘l chek,

    Oyga boq, tun ham tugar;


    


    Nolimasdan may ichaylik,

    Huru mag‘rur, shod yashab,

    Lahza kelgay — bizga ma’lum

    Dunyai dun ham tugar!..


    


    


    * * *


    


    Naqadar dahshatli kitob javoni —

    Men unga qarayman qo‘rqib, quvonib.

    Chumoli tog‘larga qaragan kabi.


    


    Bir og‘riq chopar tovondan boshgacha.

    Bir fikr ko‘nglimni titar, yoritar:

    «Yozmoq va yashamoq kerak boshqacha!..»


    


    


    TAMAKI


    


    Fe’lim nozik bo‘lmasa ham, gohida bir gap

    Noxush qilar, yuragimga o‘q kabi tegib.

    Ammo, har gal qo‘l siltayman, g‘amga berib chap,

    Noxushlikni unutaman tamaki chekib.


    


    Goho tunda, tushlarimda bezovta qilar

    Shodlikkami, xasratgami o‘xshagan bir his.

    Bnroq, shunda tamaki ham topilmay qolar,

    Topilmaydi qoldiqlar ham kuldondan bu kez.


    


    Ana shunda qocha olmay qolaman o‘zdan.

    «Nechun qeyg‘u chekmoq kerak? Bor-e!» deymanu

    Bir xirgoyi boshlayman men: sozdan va so‘zdan

    Begona bir qo‘shiq yangrar... va samoviy kuy!..


    


    O’ylashimcha, men o‘shanday onlarda, beshak,

    Yo‘q tamaki to‘g‘risida kuylasam kerak.


    


    


    FURQATNING XAYOLI


    


    Zamona purxatar, dushman beadad, do‘st beparvo.


    Furqat


    


    1


    


    Mujdalar ber, yurtim sabosi,

    Afsungar u bog‘lar qaydadir?

    Xayolimning so‘ngsiz sadosi

    U bog‘larda qolgan naydadir!..


    


    «YONDIM!!!» degan bir so‘zni lablar

    Chaqmoqlarga o‘xshab aytadir.

    Bir kun yana bag‘ringga, dilbar,

    Qalbim yig‘lab-yig‘lab qaytadir!..


    


    2


    


    Shoir ham o‘ladi, nochor jismini

    Tashlab ketadilar qabr qurtiga.

    Bayroq qiladilar she’ru ismini —

    Shoirning yuragi qolar yurtiga.


    


    Hayotdan izlamay hech qanday ma’ni,

    Ko‘plar o‘z yurtida yashar va o‘lar:

    Hech ne qolmasa-da ulardan, tani —

    Vatanning bir parcha tuprog‘i qolar!..


    


    Men ham o‘z yurtimning parcha tuprog‘i,

    Quvg‘indi, sargardon tomchi qoniman!

    Dilda musofirlik, sog‘inchlar dog‘i,

    Tunlarda sham misol yolg‘iz yonaman!


    


    Istayman — men boshqa bir odam bo‘lsam,

    Tug‘ilgan yerimda yashasam, o‘lsam:

    Yurtim tuprog‘iga men ham qo‘shilsam —

    Bu baxtdan gullarga aylanib kulsam!..


    


    3


    


    Bilganimda bo‘lmog‘imni xoru zor,

    Beqaroru bepanohu bediyor —

    Bor havas, ishqim etardim shart bekor,

    Menda bo‘lsaydi agar bir ixtiyor.


    


    Bir sevib, ming bir azobga mustahiq —

    Bo‘lding, ey dil, so‘zlamoq imkoni yo‘q.

    Kim etardi senga tahdidu ta’qiq,

    Menda bo‘lsaydi agar bir ixtiyor?!.


    


    Baribirdir senga bag‘ri xunligim,

    Ham fido bo‘lgan yurak — erkinligim;

    Buncha xor o‘tmas edi beshkunligim,

    Menda bo‘lsaydi agar bir ixtiyor!


    


    Ko‘zlarimni aldagan shu tunmidir?

    Fosh etardim: menmi qul, ochunmidir,

    Bu hayot aldoqmidir yo chinmidir —

    Menda bo‘lsaydi agar bir ixtiyor.


    


    


    BOG’


    


    «Bu bog‘ mendan keyin nima bo‘larkin...» —

    Dedi bir kun otam hasratli, sekin.


    


    Oydinda tok bargi uzilib, uchdi...

    Bir qayg‘u yaprog‘i qalbimga tushdi.


    


    Hech ne deyolmadim. Jon og‘rir satta —

    Til arosatda-yu, dil arosatda!..


    


    Nima ham der edim, shaharda ishim,

    Shaharga bog‘langan ruhim, turmushim.


    


    Qishloqqa yetaklar sog‘inch, goh g‘amim,

    Ortimga qaytarar yana qalamim.


    


    Faranglar aytgan-ku: shoirlar bizda

    Qishloqda tug‘ilib, o‘lar Parijda.


    


    O’ylasam, umrimda ko‘p narsalar kam.

    Zotan, buyuk emas iste’dodim ham —


    


    Kichkina bir odam bo‘lgandek o‘zim,

    Bu ulkan Dunyoda ne ohang so‘zim?!.


    


    Ammo, oq qog‘ozga ko‘z nurim to‘kib,

    Hayotda goh mag‘rur, goho tiz cho‘kib —


    


    Yurganim boisi she’r yo shon emas,

    Yoki tirikchilik, parcha non emas,


    


    Boshqadir... boisi boshqadir buning,


    Bu Sirdir. Siridir Kunning va Tunning...


    


    Otajon, ishoning, Bog‘imiz so‘lmas.


    Qay payt biz o‘lsak ham, naslimiz o‘lmas.


    


    


    * * *


    


    «Faqat do‘st deb hisoblang meni...»

    Bu so‘zlaring ko‘nglimni siqdi.


    Yana chorlab sohilga seni,

    Yana xomush yo‘lingga chiqdim.


    


    Umid buncha aldaydi, e voy!

    Sen kelmaysan endi, aftidan...

    Qolib ketar endi to‘lin oy

    Qora to‘lqinlarning kaftida.


    


    


    * * *


    


    Pechkadagi o‘tin ko‘rimsiz

    Kiyimlarin ohista yechar:

    Ko‘z oldimda — olovtan bir qiz!

    Ko‘z oldimda — muzlagan kecha.


    


    Nahot, nahot kelmaysan bu tun —

    Chorlasam-da seni har necha?

    Dimog‘imda — achchiq bir tutun,

    Quchog‘imda — muzlagan kecha!..


    


    


    * * *


    


    Sevgilim, toqatim toq bo‘ldi,

    Dilimda hasratim tog‘ bo‘ldi;

    Bu qanday go‘zal kun, yorug‘ kun —

    Qarshingda dil yorar chog‘ bo‘ldi!


    


    Sevgilim, men seni hasratim

    Tog‘ida qor kabi asradim,

    Asradim loladay, chechakday,

    Endi sen yuz ko‘rsat, sevgilim:


    


    Musaffo irmoqlar bo‘lib oq,

    Lolaga, chechakka to‘lsin tog‘;

    Bir ishqdan — yana bir bahordan

    Bu qadim dunyoni et ogoh!


    


    


    * * *


    


    Asrlarning xira — moviy tumanligidan

    Suzib kelar moziy oppoq kemasi bilan.


    


    Sado istab, yaqinlashib kelar onma-on

    Qora ko‘zing qorachug‘in mayog‘i tomon.


    


    Uni qabul qilasanmi yo yo‘qmi — tezda

    Javobii ayt, ikkilansang ayni shu kezda


    


    U ko‘zingning qirg‘og‘iga kelib urilar


    Va tubsizlik ummoniga bir dam g‘arq bo‘lar;


    


    So‘ngra qalqar, uzoqlashar sendan onma-on

    Boshqa bir ko‘z qorachug‘in mayog‘i tomon.


    


    


    YO’QOLGAN KALIT


    


    (Afsona)


    


    Yuz yil bo‘ldi bir rassomning

    Dunyodan o‘tganiga —

    Gul bo‘lib, so‘ng yaproq bo‘lib

    Kuz bilan ketganiga.


    


    Zangor toqqa ko‘milgan u,

    Tumanlardan balandga.

    Qo‘zg‘olmasin, deb qabriga

    Xarsang toshlar qalangan.


    


    Ammo, emish, bir alanga

    Ko‘tarilar goh-gohi:

    Nimadandir bezovtamish

    Musavvirning arvohi.


    


    Chunki uni allakimlar

    Doim ta’qib etarmish,

    Undan yodgor bo‘lmish xochga

    Goh qulf osib ketarmish.


    


    Tiriklikda rassom tobe’,

    Mute’likdan bezgandi —

    Og‘ziga qulf solingan bir

    Odam rasmin chizgandi.


    


    Bu rasmnn ko‘rib, ko‘plar

    Dilga qayg‘u solibdi,

    Meni chizgan, deb rassomga

    Xitlanishib qolibdi.


    


    Rassomga yov ko‘payibdi

    O’tgan sayin vaqt, zamon.

    «Og‘ziga qulf solinganlar»

    Bo‘libdi bir olomon.


    


    Odamlar-ku, bir chizgini

    Ne-ne ma’noga yo‘ymas!

    Tiriklikda — mayli, ammo,

    O’lganda ham tinch qo‘ymas:


    


    «Qulfloqlar» kalit izlab

    Borar emish tog‘ tomon,

    Biroq, toqqa chiqa olmay

    Qilar emish to‘polon.


    


    Ular hamon tumanli tog‘

    Etagida bo‘zlarmish —

    Rassom chizmay ketgan sirli

    Ul kalitni izlarmish.


    


    


    TASHQI TA’SIR


    


    Ko‘p narsa o‘zgarar tashqi ta’sirdan.

    Hatto muz davrida yashaganlar ham

    Xabardor bo‘lganlar bu oddiy sirdan.

    Olovni ilk bora kashf etgan odam


    


    Yog‘ochni yog‘ochga, so‘ng toshni toshga

    Ishqab, urishtirgan, gurlab o‘t yongan, —


    Parcha et — miya ham aylangan Ongga.

    Odamzod topingan o‘tga, Quyoshga...


    


    Tashqi ta’sir, asli, ikkinchi narsa.

    Ikkinchi mavjudot. Ikkinchi jonzot.

    Tashqi ta’sir — chaqmoq: daraxtni ursa,

    Uning-chun bir zumda tugagay hayot...


    


    Tashqi ta’sir bois o‘zgarar hayot,

    Tug‘ilar ulug‘lik va yo zillatlar,

    Xalqlar do‘st bo‘lar yo bir-biriga yot,

    Bo‘linib, qo‘shilib ketar millatlar.


    


    Axir Afrikaning oltin qonini

    Bozorga soldilar bir necha asr;

    «Ongsiz Osiyo» deb, uning ongini

    Osiylar taladi, tashidi bir-bir —


    


    Bu ham tashqi ta’sir. Bu — shafqatsiz kuch.


    U bosib oladi, u qul qiladi,


    Har qanday haqiqat u bor joyda puch,


    O’z haqiqatin u ma’qul qiladi.


    


    Donishmand bobomiz aytgandek, lekin,

    Haqiqat kuchdamas, kuch haqiqatda!

    Bizlar ham shunday deb yashaymiz bu kun,

    Haqiqat tangridir bizga hayotda!..


    


    «Bermud uchburchagi», «uchar likop»lar,

    «Qora taraqqiyot», nahotki, sirdir?

    Barini kashf etar jasur kashshoflar:

    «Bular — hech sir emas, tashqi ta’sirdir».


    


    ...Ilohiy qudrat bor inson qonida! —

    Zarra adashmagan donishmand so‘fiy.


    Har inson xudodir o‘z makonida! —

    Mutloq to‘g‘ri aytgan jasur hurufiy.


    


    Tabiat tuganmas tashqi ta’sirdir,

    Inson tashqi ta’sir tabiatga ham:

    Hamoyaki, bu ko‘zlar ravshan-basirdir,

    Tashqi ta’sir o‘zi har bitta odam!


    


    


    SURAT


    


    O’tmishda o‘tib ketgan bir adib rasmin ko‘rdim:

    Alpomishday bir yigit g‘amgin boqib turar jim

    Soch-soqoli sal o‘sgan, nigohi — buyuk tilsim,

    Filhaqiqat, izohlab berolmas uni hech kim!


    


    Men ajib mo‘‘jizani ko‘rgan kabi lol qotdim,

    Shu boismi, adibni Alpomishga o‘xshatdim.

    Yo‘q, u ko‘proq o‘xshardi Otabekka... xususan,

    O’rdaga keltirilgach,

    Oyoq-qo‘li kishanband,

    Xondan adl tilagan


    Otabekka o‘xshardi.


    


    


    * * *


    


    Oppoq-oppoq qor yog‘di,

    Bog‘lar bo‘ldi sehrgoh.

    Bu chog‘lar yo‘l seryog‘du —

    Kel yonimga, mehribon!


    


    Qulf urdi qadim jahon

    Tag‘in o‘zni bezabon.

    Oydin. Sukut — bir ohang... —

    Kel, jonim, jim — bezabon!..


    


    Sevgilar fasli, bu kez

    Ko‘zim yo‘lingda tolar.

    Buncha o‘tib ketar tez

    Xushmanzara lahzalar!?.


    


    Oppoq — oppoq qor yog‘di.

    Bog‘lar — ajib sehrgoh.

    Bu chog‘lar yo‘l seryog‘du —

    Kel yonimga, mehribon...


    


    


    * * *


    


    Shukr, ozmi — ko‘pmi, do‘st-dushmanim bor.

    Ozmi — ko‘pmi, orzum va pushmonim bor.


    


    Kunduzi: ishxonam — ish, odamlar bor.

    Kechasi: kitoblar — so‘z, olamlar bor.


    


    «Yo‘q!.. yo‘q...» deb nolishga vaqtim yo‘q hecham.

    Olamni kezdirar kunduzim, kecham.


    


    Shukr, «yo‘q» deguvchi do‘stlardan kechdim,

    «Bor!» dedim, borliqning sharobin ichdim!


    


    Bor edik, bor bo‘ldik, bor bo‘lajakmiz!

    Shukr, dildoshlarim, biz — kelajakmiz.


    


    


    UCHUVCHINING XAYOLLARI


    


    Ulug‘ Vatan urushida halok bo‘lgan uchuvchilar xotirasiga


    


    ...Tamom. Portlab ketdi tayyoram.

    Yondi. Uchdi. Shovqinlar tindi.

    Qattiq yona boshladi yaram.

    Oy qilichga o‘xshab ko‘rindi.


    


    Qanday tirik qoldim? Bilmayman.

    Qanday g‘amgin bu tanish jimlik.

    Bir o‘lmadim — endi o‘lmayman,

    Oh, bo‘lsaydi qittay ichimlik!..


    


    Hech kim yo‘q yer... — eng chuqur o‘ra.

    Kim qutqazar bunda? Dard — vahshiy.

    Nochor o‘lim kutgandan ko‘ra,

    Asli, birdan o‘lganing yaxshi.


    


    Qanday jimlik!.. Bu jimlik — qotil.

    Qimdir chorlar?.. yo‘q, bu — o‘rmonzor.

    Axir tunda ko‘rinmas — ming xil —

    Sukunatning cholg‘ulari bor!..


    


    Eshitilar ajib ohanglar,

    Ranggin tushlar etmoqda asir.

    Men yenggan va yengilgan janglar

    Ko‘z oldimdan o‘tmoqda bir-bir.


    


    Boshlanyotgan har bitta lahza

    Ming azobdan bermoqda darak.

    Porla, ey Oy! Menga keraksan, —

    Tunga to‘lib bormoqda yurak!


    


    Porlayqol, Oy, men ko‘rib olay

    Qorong‘uda yaralarimni.

    Qilichingni sanch ko‘zimga, Oy, —

    Shu oydinda chorlardim kimni?!.


    


    Sanchib olgin qorachug‘imni

    Qilichingning uchiga qattiq! —

    Uchmoq istab turgan ruhimni

    Jismim ushlab turolmas ortiq!


    


    Toki baland osmonda turib

    Qorachug‘im boqsin yer sari:

    Tayyoralar uchsa charx urib,

    Ko‘rib tursin doimo barin...


    


    


    SHOIRNING YURAGI


    


    (Yoki Tilak Jo‘ra va uning bedanasi haqida she’r)



    Qo‘shnimning uch bedanasi bor.

    «To‘q-to‘q» qilar doim to‘rqovoq.

    Faqat bitta bedana sayrar,

    Uyg‘onadi hamma ertaroq

    U bedana sayragani choq.


    


    Ba’zan esa sayramay qo‘yar

    O’sha bitta zo‘r bedana ham.

    Shunda ko‘plar uyquga to‘yar,

    G’aflat ko‘zni band etar u dam,

    Unut bo‘lar kunduz, tashvish, g‘am...


    


    Shunda qo‘shnim bedanasiga —

    Qattiq-qattiq sayrasin deya —

    Suv o‘rniga aroq ichirar:

    Mast bedana basma-basiga,

    O’lariga qaramay sayrar!..


    


    


    AHD


    


    Odamzotning yuzi issiq degandek,

    Aybin aytolmayman do‘stning yuziga;

    Jim quloq tutamap, turganimcha tek,

    To‘g‘riyu noto‘g‘ri aytgan so‘ziga.


    


    Ayru-ayru yashar ruh ila vujud,

    Inson tobe yashar rizqu ro‘ziga, —

    Deyman-u, kimgadir qilaman sujud,

    Shak ham keltirmayman nodon so‘ziga.


    


    Shunday mutelarcha kecharmi umrim?

    Keyin kim ham meni olar esiga?

    Axir bilaman-ku: qul emas hech kim,

    Inson tobe faqat o‘zi o‘ziga.


    


    Bas, endi qolmadi hech sabru to‘zim,

    Farishta deyolmam endi shaytonni.

    Agar xudo bo‘lsang, yoqmasa so‘zim,

    Tashlab yuboraver, mayli, osmonni.


    


    


    BAXTIYORLIK


    


    Baxtiyorlik — nisbiy tushuncha.

    U — qalbdagi ishtiyoq va ishq.

    U — lahzada ochilgan g‘uncha,

    Unda, kun, tun ranggi qorishiq.


    


    Baxtiyorlik — o‘tkinchi holat.

    Idroking mast bo‘lgan paytdir u:

    Hushyor tortgach, yana saodat,

    Baxtmandliknn kilasan orzu!


    


    Hatto bandi, gado bo‘lsang ham,

    Badbaxtman deb o‘kinma hech vaqt:

    Tnriklik — bu ozod bir olam,

    Bir qalb uchun — mulku toju taxt!


    


    Kim o‘zini sanasa badbaxt —

    U o‘ziga qotil, kushanda.

    Kimki bo‘lsa sobir, xushniyat —

    Baxtiyorlik ana o‘shanda.


    


    


    NANAY OLMAZORLARI


    


    Nanaylik do‘stim Boymirza xotirasiga


    


    Nogoh yulduzingni yo‘qotdi osmon,

    Ko‘zingning sho‘x nuri tunga berkindi.


    Ko‘ksaroy* tomonda oqarar har tong,

    Ko‘rmaysan — osmoning sening yo‘q endi.


    


    Hovling etagidan oqquvchi daryo —

    U sening ruhingda mavj urib, tindi —

    O’zini faryod-la otmasin har yon,

    Ovozing, so‘zingni topolmas endi.


    


    Sening kuyoshing ham yo‘q endi, do‘stim,

    U olib ketgandir ufqlaringni.

    Men mangu quyoshga termulgancha jim,

    Tinglayman bu hayot qo‘shiqlarini.


    


    Kirib kelishingga ko‘z tutar hamon,

    Hamon shovullaydi olmazorlaring,

    Ammo, sen Nanaydan ketgansan tamom,

    Ketgansan ko‘rinmas olmazor sari...


    __________


    * Ko‘ksaroy — Namanganning Nanay qishlog‘i tepasidagi tog‘.


    


    


    MAJNUNNING HAYKALI


    


    Ketolmayman kecha-kunduz bu bog‘dan.

    Xohlaganda kelar-ketar boshqalar.

    Bu bog‘ — dengiz: mavjlar ketar qirg‘oqdan,

    Faqat tilsiz qumlar qolar, tosh qolar.


    

    Men bilaman: suvlar oqar ayqirib,

    Gullar kular... So‘ng Kuz barin so‘ldirar.

    Bilaman-u, aytolmayman hayqirib —

    Bu dard mening xo‘rligimni keltirar!..



    Qo‘zg‘olsa-chi! Qo‘zg‘olmas tosh g‘azabim.

    (Ko‘p qoyilman bunday haykaltaroshga).

    Vujudim tosh, toshdir toqat, asabim.

    Nahot, qalb ham aylangandir bir toshga?!.



    Ey, kimdandir alamzada bo‘lgan qiz!


    Ko‘zingda yosh, qarshimda ko‘p turma tik.

    Senga o‘xshar mening qalbim! Sen bu kez

    Bir qo‘shiq ayt! Unut bo‘lsin g‘am, xo‘rlik.


    

    Istasang, bas, — men o‘rnimdan jilaman!

    Istasang, bas, — bu bog‘ni tark etamiz!

    Men sen bilan qo‘shiq ayta bilaman,

    Qo‘shiq aytib uzoqlarga ketamiz!..


    


    


    CHILILIK QUVG’INDINING KUNDALIGIDAN PARCHALAR


    


    1


    CHEKSIZLIK


    


    To‘g‘ri gap: vaqt o‘tar, saltanat yitar,

    Xalq qolar; xalq umri davom etadi.

    Kurashlar, urushlar — barchasi o‘tar,

    Xalq esa, xalq esa qonlar yutadi.

    G’olibdir, mag‘lubdir — ketadi bari,

    Ezgulik, yovuzlik qoladi bunda;

    Intiqom, ustunlik vasvasalari

    Jonlarni qutquga soladi bunda...

    Bilki, har qandayin temir qonunlar

    Qachondir chippakka chiqadi, qalam;

    Axir bizlar bilgan bu kunlar, tunlar

    Varag‘iga ne ham sig‘adi, qalam?..

    Men musofirlikda o‘lgayman, hargiz

    Cho‘karman umrimning tubsiz, g‘urubsiz —

    Haybatli, zulmatli dengiziga, lek

    Cho‘kib g‘arq bo‘lguncha turmagayman tek!.

    Yo‘q, o‘lmam: nafasim — shu cheksiz havo!

    Muhabbatim cheksiz, nafratim cheksiz:

    Qachondir qasos ham olurman, shaksiz,

    Yashamoqdan endi shudir muddao!

    Bo‘lsam-da quvg‘indi, yurt musofiri,


    Meni band qilolmas Nizom zanjiri —

    Barcha qonunlarni etadirman rad,

    Cheksizlik, erkinlik — nshonchim faqat!

    Ernestning so‘zlari tamoman haqdir:

    «To‘rt narsa hayotda abadiy faqat —

    Muhabbat va o‘lim, urush va mehnat».

    Shu asli — cheksizlik, shu asli — Taqdir

    Mening muhabbatim, o‘z mehnatim bor,

    Kurashim va albat halokatim bor,

    Shuning-chun derman: men —asl basharman,

    Men o‘z cheksizligim bilan yasharman!


    


    2


    RAQAMLAR


    


    Bugun garchi kimsasizdir

    Chilidagi jomxonalar,

    Bandilarga liq to‘ladir

    Yopiq uylar — g‘amxonalar,

    Tosh qotgan ul mis jomlardan

    Motamli un taralmoqda:

    40000 murda — 80000 qo‘l —

    Bari, bari jom chalmoqda!


    


    3


    HAR SONIYA


    


    Har soniya panjarali,

    Har daqiqa kishanband!

    Qasoskor Kun xanjar olib,

    Chopar quvg‘indi monand!

    Kim turmaga tiqqan bizning

    Soniyani, Lahzani —

    U dushmani umrimizning,

    Baxtimizning rahzani!


    


    4


    O’Q


    


    Yangi yilni kutdik turmada.

    O’tar, bir yil nima degan gap.

    Bandiman, deb qattiq urma-da,

    Qalb, bu zamon bandilik — sharaf!

    Ozodlikda yurgan bandilar —

    Sotqinlar va xor-zor olomon —

    Ul «yashashni bilgan» andilar

    Yangi yilni kutmoqda shodon!..


    


    Dil, oldinda turibdi bir yil —


    Uch yuz oltmish yetti o‘qdir u!


    Qadni tik tut, o‘zni nishon qil:


    Sen — zirhsan, o‘q qaytar — yo‘qdir u!


    


    


    ADASHGANLAR


    


    Yo‘qdir sendan hech qanday xabar.

    Qanday meni unuta olding?!

    Ko‘z oldimda dunyo zer-zabar —

    Mehribonim, sen qayda qolding?


    


    Men-da seni unutdim. O’zim

    Yuraverib, yo‘llarda toldim.

    Uyg‘oqmi yo uxloqmi ko‘zim —

    Bilolmayman, men qayda qoldim?


    


    O’sha do‘stlik, o‘sha muhabbat,

    E’tiqodlar qayga yo‘qoldi?

    Tomirlarda o‘sha ishq, jur’at

    Hamon bormi? Biz qayda qoldik?!.


    


    


    OYNAVAND DEVOR


    


    Dunyodan haqqimni talab qilmoqqa

    Chog‘lanib, yo‘l oldim yor ketgan Yoqqa.


    


    Sevgilimni topmoq uchun yugurdim,

    Ustunlari marmar binoga kirdim.


    


    Avval ko‘rmagandim bunday devorni —

    Oynavand devorga boshimni urdim!..


    


    Yo‘qotdim men shunda erk —ixtiyorni,

    Devorda men faqat o‘zimni ko‘rdim —


    


    Yo‘q edi sevgilim,

    Berk edi yo‘lim!..


    Men


    O’zim aks etgan oyna — devorni


    Sindirsam, topurman sevgili yorni!..


    


    


    SONETLAR


    


    * * *


    


    Adolat bor dunyoi dunda:

    Umri bitgan neki bor — o‘lar.

    Muhabbat bor — inson bir kunda

    Ming bor o‘lib, ming bor tirilar.


    


    U ishonar va orzu qilar:


    Quyosh chiqar — yor kelar — tunda!


    Ishq bo‘lmasa agar ochunda,


    Ko‘p mavjudot yitar, qirilar.


    


    O’lim degan haqiqat ham bor,

    Har ne uning oldida burchli.

    Bashar bundan chekmaydi oh-zor,


    


    Chunki, unga hurlik, saodat

    Berguvchi eng oliy haqiqat —

    Muhabbat bor — o‘limdan kuchli!..


    


    


    * * *


    


    Biz besh yil bir joyda ko‘rdigu tahsil,

    Yashirdik — dillarda ne sirru asror.

    Bizlar do‘st emasdik, bilardik yaxshi,

    Do‘st bo‘la olmaymiz keyin ham aslo.


    


    Shundoq ham bilardik: aqlimiz raso,

    Lek bizni aldardi hissi tag‘ofil:

    Sen meni, men seni hisoblab g‘ofil,

    Do‘stlik sururidan bo‘ldik mosuvo.


    


    Lafzan rost tuyg‘uni so‘zlay olmadik;

    Garchand norostligin bilsak ham, beshak,

    Kesakni tosh dedik, toshni-chi, kesak.


    


    Bir-birovimizdan ayladik hadik,

    Yashirdik doimo dil sirimizni —

    Bizlar tushunmadik bir-birimizni!..


    


    


    * * *


    


    O’tkinchi g‘am sabab ko‘zlaringda nam,

    Osmonga termulib so‘zlasang ezgin,

    Oftob tinglamasa nidongni, sezgin,

    G’amgusor bo‘lmaydi mehribon oy ham.


    


    Agarda umidbaxsh yulduzlar beg‘am,

    Baqrayib tursalar, bermayin taskin,

    Ularning oldida bo‘lma hech miskin.

    Sen yolg‘iz emassan: do‘sting bor — Chidam.


    


    Kimning va nimaning mushtoqi bo‘lsang,

    Bosh urgin o‘shaning oyoqlariga.

    U ham tushunmasa ko‘ngil zoriga,


    


    G’am chekma. O’zingga iltijo qil san.

    Chida. Yo‘l topmasang dil qaroriga,

    Unda sen, mag‘lub gul, arziydi so‘lsang.


    


    


    * * *


    


    Men juda ko‘p marta adashdim.

    Lekin buni ko‘plar bilmadi.

    Adashib, ko‘p yo‘llarni bosdim.

    Yo‘llar, yillar parvo qilmadi.


    


    Xayolimga ergashib, shoshqin

    Ko‘chalardan xilvatga qochdim.

    Adashmoqdan qochdim... Hur, jo‘shqin

    So‘zlarimning ko‘zini ochdim.


    


    Umrim tilsim bo‘ldi o‘zimga.

    Ocholmadim. Boqdim izimga:

    Adashishdan adashmapman hech.


    


    Xatolarni solar esimga,

    Jazo berar menga erta-kech —

    Yurak mushtlab turar ko‘ksimga!..


    


    


    * * *


    


    Shafaq yong‘inidan uzmay ko‘zimni,

    Deraza oldida turardim tikka.

    Quyosh vidolarga to‘la so‘zini

    Yonar harflar bilan yozdi falakka,


    


    Men uni o‘qidim. Go‘yo o‘zini

    Otib, nido qildi kimdir yuksakka:

    «Soyadek yoshligim yotar cho‘zinib, —

    Oftob, vido aytma sen yosh yurakka!..»


    


    Tanidim. Bu — Ibsen sharpasi edi.

    Ko‘zimga tikilib, u asta dedi:


    «Yoshlik intiqomdir.» Ana shu oqshom


    


    Ruhim tetiklandi, o‘zgardim tamom.

    Har oqshom endi u qarshimdan o‘tar

    Va o‘sha so‘zlarnya eslatib ketar.


    


    


    * * *


    


    Tungi sukunatni titratib o‘tar —

    Parishon bog‘ aro yugurar shamol.

    Beqaror daraxtlar qaddini egar,

    Titratar bu bog‘ni shovqin va malol.


    


    Bu holat ruhimda og‘riq uyg‘otar.

    Ammo, bundan qochmoq emas muddao.


    Yolg‘iz, tik turibman. Bog‘ning benavo

    Nolasi pichoqdek ko‘ksimga botar!..


    


    Yurakni titratib, guvillab hamon,

    Daraxtlarni bukib esmoqda shamol.

    Samo ham egilib bormoqda holsiz...


    


    Kim ham chiday olar bunday ahvolga?

    Hayqirib yuborar qalbim shamolga:

    «Mana, men egilmay turibman yolg‘iz!..»


    


    


    IKKI YAPROQ


    


    1


    


    Hayot — ro‘yo va u — abadiy
Alber Kamyu


    


    Hayot — ro‘yo. Rostlik va riyo.

    Ruhimizni qandaydir muddat

    Bu keng olam — sukunat, shiddat

    Sirlariga etar mahliyo.


    


    Nadir hechlik va abadiyat —

    O’ylab, o‘zni o‘rtaymiz, go‘yo:

    Oniy shodlik, iztirob, g‘aflat

    Tushday kechar, bari — bir ro‘yo.


    


    Cheksiz shodlik yo‘llarin istab,

    Qadam tashlab boramiz shaxdam,

    Cheksiz qayg‘u yo‘llaridan ham.


    


    Baxtiyorlik, buyuklik izlab,

    Adadsiz bir umrlar kechar.


    Hayot, o‘lim sirin kim ochar?..


    


    II


    


    O’lsam, o‘lim bilan sevishajakman...
Baxtiyor Vahobzoda


    


    Hayot, o‘lim sirin kim ochar,

    Tug‘iladir qachon u koshif?.. —

    Fikrim davrlarga tirmashib,

    O’lim degan lahzadan qochar...


    


    Bu dunyoda necha yil yashar,

    Ne yo‘llarni o‘tadir bosib —

    Avvallar ham bilmagan bashar,

    Bugunda ham turar bosh qashib.


    


    Rivoyatda etilganday naql,

    Zulmatdadir abad chashmasi.

    Unga yetmoq — o‘lim-ku axir!..


    


    Ey, sen shakkok izdihom, chekil.

    U sirni men bildim, chamasi:

    O’lim yashamaklik siridir!..


    


    


    * * *


    


    Men ham Mashrab kabi bilmayman seni —

    Odamizotmisan va yoki malak?

    Nechun ro‘yolarni tan olib, tanib,

    Mening borlig‘imga kelturursan shak?


    


    Axir borlig‘imdan titraydi falak —

    Har lahza bu yurak oh urar yonib.

    Sen o‘zing sezmagan azobdan tonib,

    Meni azoblaysan, aylaysan halak.


    


    Mening borligim ham, bilki, bir xubob,

    Ey shamol, istasang — tinar sho‘xligim,

    Borligim o‘rnini olar yo‘qligim.


    


    Ammo, qalb yodgori — besh torli rubob


    Borlig‘im haqinda olamga kuylar.


    Amin bo‘l: hech qachon tinmas bu kuylar!..


    


    


    XAYRLASHUV


    


    Xayr, ey tog‘, ey shaffof havo!


    Qaytmoq uchun otlandim qat’iy:


    Huvillagan qalbday benavo


    Tog‘ bag‘rida qoladi bu uy.


    Yillar o‘tib,


    Bir noma’lum qiz


    Orom istab bu uyga kelar.


    Oqshom oldi tik turib yolg‘iz,


    Derazadan ufqqa termular.


    Uni qiynar


    Yulduzli osmon,


    Har yulduzdan u madad so‘rar...


    Balki, u payt mening sargardon —


    Yulduzimni o‘sha qiz ko‘rar!..


    «Ey, notanish va pokiza qiz! —


    Nido qilgum yillar qa’ridan, —


    Ishqqa duchor sen emas yolg‘iz,


    Senmas. yolg‘iz judo yoridan!


    Bu — sargardon bir yulduz uyi,


    Beqaror sen emassan yakka!.. —


    Derazangni butun tun bo‘yi


    Ochib qo‘ygan qorong‘ilikka!..»


    


    


    MANGULIK


    


    Bizni hech kim ajratolmas,

    Mehrimiz mangu erur.

    Lol eturmiz bu jahonni —

    Sehrimiz mangu erur!..

    Ajratolmas bizni yillar,

    G’am, ajal ham hech mahal:

    She’r aro suhbatlashurmiz —

    She’rimiz mangu erur!

  

OEBPS/Images/Tohir-Qahhor.-Eshik-taqillayotir.png
ESHIK
TAQILLAYOTIR
Tohir Qahhor





